
ANALITIK SINOV LABORATORIYALARIDA 
XAVFLARNI ANIQLASHNING ILMIY-USLUBIY 

USLUBIY YECHIMLARI
Masharipov Shodlik Masharipovich
Toshkent davlat texnika universiteti, dotsent

Erkaboyev Abrorjon Xabibullo o‘g‘li
Namangan davlat texnika universiteti, doktorant

Ibroximov Jasurbek Maxammadovich
Farg‘ona davlat texnika universiteti, assistent

Annotatsiya: Kimyoviy tahlil sinovlarini olib boruvchi analitik laboratoriyalar o‘z faoliyatida turli xavflar bilan 
yuzma-yuz keladi. Ushbu xavflar laboratoriyada bajariladigan o‘lchovlar va tahlillar sifatiga bevosita ta’sir 
ko‘rsatadi. Tadqiqotimizning asosiy maqsadi – analitik laboratoriyalarda mavjud xavflarni aniqlash bosqichini 
takomillashtirish va ularni tizimli yondashuv asosida boshqarishning ilmiy-uslubiy yechimlarini ishlab 
chiqishdan iborat. Xususan, oziq-ovqat mahsulotlarini tahlil qiluvchi laboratoriyada mavjud xavflar “aqliy 
hujum” (brainstorming) usulidan foydalanilgan holda qayta ko‘rib chiqildi va takomillashtirilgan identifikatsiya 
modeli asosida tahlil qilindi. Metodologiya sifatida O‘zDSt ISO/IEC 17025:2019 standartining xavflarni 
boshqarish bo‘yicha talablariga tayanildi. Tadqiqot natijasida xavflar reyestri shakllantirildi va tavsiflandi. Taklif 
etilgan model xavflarni aniqlashda tizimlilik, ishonchlilik va amaliy yondashuvning kuchayishini ta’minlashi 
bilan ahamiyatlidir.

Kalit so‘zlar: analitik laboratoriya, xavflarni identifikatsiyalash, xavflar reyestri, sifat menejmenti, O‘zDSt ISO/
IEC 17025:2019, aqliy hujum.

Abstract: Analytical testing laboratories engaged in chemical analysis are exposed to various risks that 
directly impact the accuracy and reliability of their measurements and test results. This study aims to develop 
a scientific and methodological approach to improve the risk identification phase within the risk management 
process in analytical laboratories. Specifically, potential risks in a food testing laboratory were identified 
using an enhanced model based on the “brainstorming” method. The research methodology adheres to 
the requirements of the O‘zDSt ISO/IEC 17025:2019 standard concerning risk management. As a result, 
a comprehensive risk register was developed and classified. The proposed model offers a systematic and 
reliable framework for risk identification and supports informed decision-making within quality management 
systems.

Keywords: analytical laboratory, risk identification, risk register, quality management, O‘zDSt ISO/IEC 
17025:2019, brainstorming.

Аннотация: Аналитические испытательные лаборатории, проводящие химический анализ, сталкиваются 
с различными рисками, которые напрямую влияют на точность и достоверность результатов 
измерений и анализов. Цель данного исследования – разработка научно-методического подхода к 
совершенствованию этапа идентификации рисков в системе управления качеством лабораторий. В 
частности, риски в пищевой лаборатории были выявлены с использованием усовершенствованной 
модели, основанной на методе «мозгового штурма». Методология исследования базируется на 
требованиях стандарта O‘zDSt ISO/IEC 17025:2019 в части управления рисками. В результате был 
сформирован и классифицирован реестр рисков. Предлагаемая модель обеспечивает системный и 
достоверный подход к идентификации рисков, повышая эффективность решений в рамках системы 
менеджмента качества.

Ключевые слова: аналитическая лаборатория, идентификация рисков, реестр рисков, менеджмент 
качества, O‘zDSt ISO/IEC 17025:2019, мозговой штурм.

K I R I S H
Sinov laboratoriyalari har doim texnologik rivojlanish va sifatni ta’minlashda muhim o‘rin tutib 

kelgan. Ayniqsa, O‘zbekiston kabi rivojlanayotgan mamlakatlar sharoitida ularning roli yanada oshib 
bormoqda. Respublikamizda faoliyat yuritayotgan ko‘plab analitik sinov laboratoriyalari O‘zDSt ISO/
IEC 17025:2019 xalqaro standartiga muvofiq tarzda akkreditatsiyadan o‘tgan va sifat menejmenti 
tizimi (SMT)ni joriy etgan. Ushbu standart laboratoriyalarning texnik salohiyatini, xodimlarning 
malakasini va sinov natijalarining aniqligini oshirishga xizmat qilishi bilan birga, ularning xalqaro 
miqyosda tan olinishini ta’minlaydi [1].

M A V Z U G A  O I D  A D A B I Y O T L A R  S H A R H I 
Xavflarni boshqarish amaliyotida eng muhim bosqichlardan biri bu xavflarni aniqlash hisoblanadi. 

O‘zDSt ISO/IEC 17025:2019 xalqaro standartining 8.5-bandida aynan xavflar va imkoniyatlarga 
oid ish-harakatlar belgilangan bo‘lib, laboratoriya o‘z faoliyati bilan bog‘liq xavf va imkoniyatlarni 
menejment tizimi natijadorligini ta’minlash, maqsad va vazifalarga erishish imkoniyatlarini kengaytirish, 
faoliyatdagi ehtimoliy noxush oqibatlar va uzilishlarning oldini olish yoki ularni kamaytirish hamda 
umumiy jarayonni yaxshilash maqsadida baholashi lozimligi ko‘rsatilgan. Ushbu standartga muvofiq, 
xavf va imkoniyatlarga doir ish-harakatlar laboratoriya natijalari to‘g‘riligiga ehtimoliy ta’sir bilan 
mutanosib bo‘lishi zarur. Shu sababli, laboratoriya xavflarni boshqarish tizimini joriy etishda dastlab 
xavflar reyestrini shakllantirishi lozim. Xavfli hodisalar, ularning manbalari va yuzaga kelishi mumkin 
bo‘lgan oqibatlar laboratoriya tomonidan tuziladigan xavflar reyestriga kiritiladi. Bu reyestr xavf 
haqida aniqlangan ma’lumotlarni tizimli tarzda qayd etish shakli hisoblanadi. Mazkur yondashuv ilmiy 
manbalarda keng yoritilgan bo‘lib, u xavf manbaini aniqlash, tahlil qilish va ularning salbiy oqibatlarini 
baholash imkonini beradi [2; 4; 8]. Ushbu tadqiqot doirasida ishlab chiqilgan va taklif etilgan xavflar 
reyestrining namunaviy shakli 1-jadvalda keltirilgan.

1-jadval. Xavflar reyestri.

Xavf 
hodisasining 
nomlanishi

Mas’ul

Xavfning 
yuzaga kelish 

ehtimoli
(E)

Xavfning 
ta’siri
(T)

Xavfning 
nazorati

(N)

Xavf 
darajasi

(R)

Chora-
tadbirlar

Xavflar reyestrini ishlab chiqish va yuritish bosqichlari xavflarni aniqlashdan boshlab, ularni 
baholash va boshqarish jarayonining barcha bosqichlarini qamrab oladi. Eng avvalo, reyestrni 
tatbiq etish doirasi aniqlanadi hamda mas’uliyat xavflarni boshqarish jarayoni bosqichlariga muvofiq 
ravishda taqsimlanadi. Xavflarni boshqarish bosqichlari tugallangach, tegishli ma’lumotlar asosida 
xavflar reyestri to‘ldiriladi. Shundan so‘ng, u muntazam tarzda qayta ko‘rib chiqiladi va yangilanib 
boriladi. Mazkur reyestr laboratoriya faoliyatidagi xavflarni tizimli ravishda kuzatish, baholash va 
ularni kamaytirishga qaratilgan chora-tadbirlarni aniqlashga xizmat qiladi. Xususan, u faqat xavflarni 
aniqlash va baholash bilan cheklanmay, balki ularni kamaytirish bo‘yicha zarur choralarni, ularni 
amalga oshirish muddatlarini va mas’ul shaxslarni aniq belgilab beradi. Shu bilan birga, reyestr 
laboratoriya rahbariyatining xodimlar hamda boshqa manfaatdor tomonlar bilan samarali muloqotini 
ta’minlovchi vosita sifatida ham xizmat qiladi, chunki unda laboratoriyaning xavflar bilan bog‘liq 
dolzarb muammolari, ularni qanday hal qilish, kim tomonidan va qachon amalga oshirilishi haqida to‘liq 
axborot jamlangan bo‘ladi. Xavflar reyestrining “xavf hodisasining nomlanishi” ustunida laboratoriya 
sinov jarayoniga salbiy ta’sir ko‘rsatishi mumkin bo‘lgan, sodir bo‘lish ehtimoli mavjud bo‘lgan xavflar 
aniq ko‘rsatilib, hujjatlashtiriladi. Bu yondashuv laboratoriya xavfsizligini boshqarishdagi muhim 
vositalardan biri sifatida qaraladi.

T A D Q I Q O T  M E T O D O L O G I YA S I
Laboratoriya faoliyatida xavflarni aniqlash – bu sifatni boshqarish tizimining asosi bo‘lib, 

keyingi xavfni baholash va boshqarish jarayonlarining samaradorligini ta’minlaydi. An’anaviy 
yondashuvlarda xavflar ko‘pincha umumiy tahlil yoki holatga oid taxminlar orqali aniqlanadi. Ammo 
bunday yondashuvlar laboratoriyadagi real sharoit va ish muhitining murakkabligini to‘liq qamrab 
ololmaydi. Shu sababli, ushbu tadqiqotda xavflarni aniqlash uchun yangi – funksional komponentlar 
asosida sinflash modeli taklif etildi. Ushbu model xavflarni aniqlashdagi “aqliy hujum” usulining 
takomillashtirilgan modeli sifatida ko‘rildi [3].

T A H L I L  V A  N A T I J A L A R
Mazkur yondashuv “boshqaruv”, “xodimlar”, “reagentlar va qurilmalar”, “muhit va namuna” kabi 

laboratoriyadagi asosiy xavf manbalarini tizimli ravishda ajratish va ularning ostida mavjud bo‘lgan 
aniq xavf omillarini aniqlash imkonini beradi.

1-rasm.  Laboratoriya xavflarini aniqlashning takomillashtirilgan sinflash modeli.

1-rasmdagi modeldan ko‘rinib turibdiki, xavflarni aniqlashda dastlab laboratoriya tuzilmasiga 
oid bo‘lgan eng asosiy elementlar belgilab olinadi. Bu asosiy elementlar laboratoriyaning bosh 
maqsadi bo‘lgan sinov jarayoniga bevosita o‘z ta’sirini ko‘rsatuvchilar hisoblanadi. Keyingi qadam 
esa, mana shu to‘rtta asosiy elementga tegishli bo‘lgan har bir xavfni “aqliy hujum” usuli yordamida 
aniqlashtirishdan iboratdir. Ushbu model asosida amalga oshirilgan jarayon laboratoriyada mavjud 
bo‘lgan barcha asosiy xavf omillarini aniqlash va ularni keyinchalik tahlil qilish hamda baholash 
bosqichlariga aniq yo‘nalish berishga xizmat qiladi. Mazkur model to‘rtta o‘lchov elementidan bevosita 
sinov jarayoni atrofidagi potensial xavflarni tahlil qilish uchun foydalanildi: xodimlar, reagentlar va 
qurilmalar, muhit va namuna hamda boshqaruv.

Xodimlar: laboratoriya xodimlari; bunda xavflar asosan tadqiqotchilar va menejerlardan kelib 
chiqadi, masalan, operatsion tartib-qoidalarni buzish, xavfsizlikni bilmaslik va hokazo.

Reagentlar va qurilmalar: xavf asosan ikki jihatdan kelib chiqadi. Bir tomondan, kimyoviy 
moddalarning xavfli holati, masalan, reagentlarni saqlashdagi tartibning buzilishi, ularning saqlash 
muddatining o‘tib ketishi, moddalarning oqishi va boshqalar; boshqa tomondan, sinov qurilmalarining 
eskirishi yoki shikastlanishi, xavfsizlikni boshqarish tizimidagi nuqsonlar va shunga o‘xshash holatlar.

2-rasm. Takomillashtirilgan model yordamida laboratoriyadagi aniqlangan xavflar.
Muhit va namuna: muhit xavflari asosan uchta jihatdan kelib chiqadi. Birinchisi – ish muhiti, 

masalan, simlarning eskirishi va qisqa tutashuvi. Ikkinchisi – harorat, namlik, bosim va boshqalarni 
o‘z ichiga oladigan saqlash sharoiti muhiti. Uchinchisi – ob-havoga bog‘liq bo‘lgan tabiiy muhit. Sinov 
jarayonida asosiy ish namunalar bilan olib boriladigan o‘lchash va tahlil qilish masalalarini o‘z ichiga 
oladi. Namunalarni me’yoriy hujjatlarga muvofiq tanlab olish, to‘g‘ri hajmda ajratish, yetkazish va 
ularni belgilangan tartibda saqlash jarayonlarida asosiy xavflar aniqlanadi.

Boshqaruv: bunda xavf asosan laboratoriya boshqaruvidagi xatolardan kelib chiqadi. Masalan, 
xavfsizlik qoidalarining yetarli emasligi, laboratoriyada xodimlarning malakasini oshirish bo‘yicha 
strategiyaning mukammal emasligi, laboratoriya kompetentligi va sinovlarni amalga oshirish uchun 
zarur resurslar (moliyaviy, texnik va tashkiliy vositalar)ning yetarli darajada ta’minlanmaganligi asosiy 
xavf manbalari sifatida e’tirof etiladi.

Xavflarni aniqlashda “aqliy hujum” usuli bilan integratsiya qilingan ushbu model laboratoriya 
operatsiyalarining kundalik xavfsizligini boshqarishda potensial xavf manbalarini aniqlash va tahlil 

qilishni sezilarli darajada osonlashtirdi. Aniqlangan xavf hodisalari xavflar reyestrining birinchi 
ustuniga (1-jadval) kiritiladi hamda har bir xavf turiga mos ravishda unga nisbatan mas’ul shaxs 
tayinlanadi.

Xavflar reyestrini samarali shakllantirishda nafaqat jalb etilgan soha mutaxassislarining bilim va 
tajribalari, balki laboratoriya xodimlarining individual ko‘nikmalari ham muhim ahamiyat kasb etadi. 
Shu sababli, xavflarni aniqlashda foydalaniladigan kirish ma’lumotlari laboratoriyaning xavflarni 
boshqarish rejasi, boshqa jarayonlardan olingan ma’lumotlar, xavf tasniflagichlari hamda laboratoriya 
xodimlarining amaliy tajribasiga asoslanadi. Chiqish ma’lumotlari esa aniqlangan xavflarning o‘zi, 
ularning belgilari ro‘yxati yoki yuzaga kelish shartlaridan iborat bo‘ladi [6; 7].

Xavflarni aniqlash jarayonida laboratoriya ularning kelib chiqish manbalarini bevosita nazorat qila 
olmasa yoki ularning sabablari aniq bo‘lmasa ham, bunday xavflarni e’tibordan chetda qoldirmasligi 
lozim. Yuzaga kelish ehtimoli mavjud bo‘lgan har qanday xavf hodisasi laboratoriya faoliyatiga 
qanday ta’sir ko‘rsatishi mumkinligini aniqlash maqsadida ehtimoliy sabab va holatlar chuqur tahlil 
qilinishi kerak [5].

X U L O S A  V A  T A K L I F L A R
Analitik sinov laboratoriyasida olib borilgan tadqiqotlar natijasida, xavflarni aniqlashning 

takomillashtirilgan modeli asosida quyidagi xulosalarga kelindi:
Modelning mohiyati: laboratoriya xavflarini komponentlar asosida (boshqaruv, xodim, uskuna, 

muhit, namuna) tizimli tarzda sinflashtirish imkoniyati yaratildi. Bu yondashuv xavflarni aniqlashda 
aniq strukturaviy yondashuvni ta’minlaydi;

Boshqa usullarga nisbatan ustunligi: model laboratoriya sharoitlariga maxsus moslashtirilgan 
bo‘lib, real ishchi muhitga asoslanadi va amaliyotda qo‘llanishi oson;

Aniqlik darajasi: har bir xavf holati aniq obyekt yoki faoliyat bloki bilan bog‘langan, bu esa 
tavakkalchilikni aniqlashtirish va maqsadli boshqaruv choralarini ishlab chiqishga imkon beradi;

Qo‘llanilish imkoniyati: model xavflarni boshqarish jarayonining keyingi bosqichlari – xavflarni 
baholash va raqamlashtirish (kvantifikatsiya) uchun puxta asos yaratadi;

Integratsiya imkoniyati: taklif etilgan model ISO 31010, ISO 9001 va O‘zDSt ISO/IEC 17025:2019 
standartlari talablariga mos holda joriy etilishi mumkin.

Mazkur model amaliyotda laboratoriya xavfsizligi va barqaror faoliyatini ta’minlashga xizmat 
qiluvchi samarali vosita sifatida tavsiya etiladi.

